ՏԵՂԵԿԱՆՔՆԵՐ

<<Սևանա լճի էկոհամակարգերի վերականգնման, պահպանության, վերարտադրման և օգտագործման միջոցառումների 2012 թվականի տարեկան ծրագրին հավանություն տալոււ մասին>>  Հայաստանի Հանրապետության կառավարության արձանագրային որոշման նախագծի վերաբերյալ
1.Իրավական ակտի հիմնավորումը
1). Անհրաժեշտություն 

<<Սևանա լճի էկոհամակարգերի վերականգնման, պահպանության, վերարտադրման և օգտագործման միջոցառումների 2012 թվականի տարեկան ծրագիրը հավանություն տալու մասին>>  Հայաստանի Հանրապետության կառավարության արձանագրային որոշման նախագծի ընդունման անհրաժեշտությունը կապված է լճի և դրա ջրհավաք ավազանի ներկայիս վիճակի բարելավման խնդրի հետ, որի համար անհրաժեշտ է  ապահովել Սևանա լճի և դրա ջրհավաք ավազանի էկոհամակարգերի պահպանությանն, լճի էկոլոգիական հավաարակշռության վերականգնմանն և Սևանա լճի ջրհավաք ավազանի  բնական պաշարների կայուն օգտագործմանն  ուղղված 2012թ. նախատեսված  ծրագրերի ու միջոցառումների պարտադիր կատարումը: 

Սկսած 2001 թվականից Հայաստանի Հանրապետության  կառավարության կողմից յուրաքանչյուր տարի հաստատվում է <<Սևանա լճի էկոհամակարգերի վերականգնման, պահպանության, վերարտադրման և օգտագործման միջոցառումների  տարեկան ծրագիրը>>: Տարեկան ծրագրի ընդունման անհրաժեշտությունը բխում է  <<Սևանա լճի մասին>> Հայաստանի Հանրապետության օրենքի 12, 13, 14 հոդվածների պահանջներից և <<Սևանա լճի էկոհամակարգի վերականգնման, պահպանման, վերարտադրման և օգտագործման միջոցառումների տարեկան  ու համալիր ծրագրերը հաստատելու մասին>> Հայաստանի Հանրապետության օրենքով սահմանված նպատակներից ու խնդիրներից:

2).Ընթացիկ իրավիճակը և խնդիրները

 
Ներկայումս  առաջնային են Սևանա լճի մակարդակի բարձրացման և նրա ջրհավաք ավազանի բնական պաշարների պահպանության և կառավարման հարցերը, որոնք 2001թվականից դրվել են օրենսդրական հիմքի վրա և կարգավորվում են <<Սևանա լճի մասին>> և <<Սևանա լճի էկոհամակարգի վերականգնման, պահպանման, վերարտադրման և օգտագործման միջոցառումների տարեկան  ու համալիր ծրագրերը հաստատելու մասին>> Հայաստանի Հանրապետության օրենքներով, ինչպես նաև Հայաստանի Հանրապետության կառավարության 2010 թվականի հունիսի 24-ի N 876-Ն որոշմամբ: 

  Օրենքներում ամրագրված են Սևանի լճային էկոհամակարգի կայունության, ջրի դրական հաշվեկշռի ապահովման և բնական ռեսուրսների արդյունավետ օգտագործման դրույթները, որոնց կատարման անհրաժեշտ պայմաններից է` լճի մակարդակի բարձրացումն  առնվազն 6 մետրով: Լճից բաց թողնված ջրի քանակը յուրաքանչյուր տարի հաստատվում է Հայաստանի Հանրապետության կառավարության  համապատասխան որոշումով և համաձայն <<Սևանա լճի էկոհամակարգի վերականգնման, պահպանման, վերարտադրման և օգտագործման միջոցառումների տարեկան  ու համալիր ծրագրերը հաստատելու մասին>> Հայաստանի Հանրապետության օրենքի չպետք է տարեկան գերազանցի 170 մլն.խ.մ. չափաքանակը:

Ներկայումս (01.09.2011թ. դրությամբ) Սևանա լճի մակարդակը 1900,34 մ է, ինչի շնորհիվ առաջացել են  հիմնախնդիրներ, կապված ափամերձ անտառապատ ջրածածկված տարածքների մաքրման աշխատանքների իրականացման հետ: Ջրի տակ մնացող օրգանական նյութերի մեծ զանգվածները  վտանգում են լճի վիճակը` ջրի աղտոտման տեսակետից: Լուրջ խնդիրներ են առաջացնում նաև ջրի տակ մնացած բազմաթիվ շինությունները և ենթակառուցվածքները:  Միաժամանակ ջրի բարձր որակն ապահովելու համար կարևոր է  կտրուկ բարելավել վիճակը` կապված մեծ քանակի չմաքրված կեղտաջրերի լիճ թափվելու հետ: Ներկայումս լճի շրջակայքում առկա բոլոր մաքրման կայանները չեն գործում:


Սևանա լճի ձկնաշխարհն աչքի է ընկել ինքնատիպությամբ: Սակայն լճի մակարդակի իճեցումը, կենսապաշարների գերօգտագործումը և դրանց կանոնավոր մոնիթորիրնգի բացակայությունը նպաստեցին լճի կենսաբազմազանության փոփոխմանը, ձկնապաշարների կտրուկ անկմանը` էնդեմիկ ձկնատեսակների, հատկապես Սևանի իշխանի ենթաթեսակների անհետացմանը  և սիգ ձկնատեսակի արդյունագործական  ծավալների նվազեցմանը: Հայաստանի Կարմիր գրքի /2010թ/ մեջ են գրանցվել Սևանի իշխանը, Սևանի կողակը և Սևանի բեղլուն: Ձկնատեսակների թվաքանակի կրճատման հետևանքով լճային էկոհամակարգում տեղի է ունենում օրգանական նյութերի ինտենսիվ կուտակում և ճահճացմանը հանգեցնող գործընթացների արագացում, ինչը ևս բացասաբար է անդրադառնում Սևանի ջրային էկոհամակարգի վրա: Ներկայումս հիմնական խնդիրը լճում բնական և արհեստական եղանակներով էնդեմիկ ձկնատեսակների պոպուլյացիայի մեծացումն է մինչև կայուն ու կենսունակ աստիճանի:  

3).Տվյալ բնագավառում իրականացվող քաղաքականություն

Սևանա լճի հիմնախնդրի լուծումը Հայաստանի բնապահպանական քաղաքականության կարևորագույն մասն է: Հիմնական ջանքերը կենտրոնանում են հետևյալ խնդիրների լուծման վրա` լճի մակարդակի շարունակական բարձրացում, Սևանա լճի ջրհավաք ավազանի ջրային ռեսուրսների անարդյունավետ օգտագործման կանխարգելում, փաստացի ջրօգտագոծման պայմանների նկատմամբ վերահսկողության համակարգի կատարելագործում, լճի ջրհավաք ավազանի ջրի որակի բարելավում, կենսաբանական ռեսուրսներ պահպանում և վերականգնում, Սևանա լճի ափամերձ տարածքների ջրածածկման  հետ կապված խնդիրների լուծում. թափոնների կառավարման կատարելագործում:

Նշված հիմնախնիրների արդյունավետ և օպերատիվ լուծման համար 2008թ դեկտեմբերի 25-ին Հայաստանի Հանրապետության Նախագահի կարգադրությամբ ստեղծվել է Սևանա լճի հիմնահարցերի հանձնաժողովը, որի գործունեությունը նպատակաուղղված է Սևանա լճի պահպանության, պաշարների օգտագործման բնագավառում կառավարման բոլոր օղակների համատեղ գործունեության ապահովմանը, ջրի մաքրության և կենսաբազմազանության, հատկապես ձկնաշխարհի վերականգնմանը ու արդյունավետ ձկնորսության  կազմակերպմանը, ջրօգտագործման բոլոր օղակներում ջրի կորուստների նվազեցմանը և այլն:

Այդ խնդիրների լուծումը կարգավորվում է Հայաստանի Հանրապետության կառավարության 2010 թվականի հունիսի 24-ի N 876-Ն որոշմամբ հաստատված միջոցառումների ծրագրով, ինչպես նաև  <<Սևանա լճի արդյունագործական և էնդեմիկ ձկնատեսակների վերականգնման ծրագիրը հաստատելու մասին>>  Հայաստանի Հանրապետության կառավարության 2010 թվականի դեկտեմբերի  N 1755-Ն որոշումով:

<<Սևան>> ազգային պարկի կառավարաման բարելավմանը և կատարելագործմանը նպաստելու համար ստեղծվել է  <<Սևան>> ազգային պարկ>> պետական ոչ առևտրային կազմակերպության Խորհուրդը:

4).Կարգավորման նպատակը և բնույթը

<<Սևանա լճի էկոհամակարգերի վերականգնման, պահպանության, վերարտադրման և օգտագործման միջոցառումների 2012 թվականի տարեկան ծրագրին հավանություն տալու մասին>>   Հայաստանի Հանրապետության կառավարության արձանագրային որոշման նախագծի կարգավորման նպատակն  է` Սևանա լճի, որպես ազգային և տարածաշրջանային նշանակության քաղցրահամ ջրավազանի պահպանումը, էկոլոգիական հավաարակշռության վերականգնումը և  Սևանա լճի ջրհավաք ավազանի էկոհամակարգերի բնականոն ներդաշնակ զարգացմանն ու կայուն օգտագործմանն ուղղված  2012թ. նախատեսված  ծրագրերի ու միջոցառումների պարտադիր կատարման ապահովումը:

5).Նախագծի մշակման գործընթացում ներգրավված ինստիտուտները և անձիք

Նախագիծը մշակվել է Հայաստանի Հանրապետության բնապահպանության նախարարության աշխատակազմի կենսաբազմազանության քաղաքականության բաժնում:

Նախագծի մշակման գործընթացում հաշվի են առնվել Հայաստանի Հանրապետության  կառավարության 2010 թվականի հունիսի 24-ի N 876-Ն որոշմամբ հաստատված  ժամանակացույցը և Հայաստանի Հանրապետության Գիտությունների Ազգային Ակադեմիայի Կենդանաբանության և հիդրոէկոլոգիայի գիտական կենտրոն Հիդրոէկոլոգիայի և ձկնաբանության ինստիտուտի կողմից ներկայացված առաջարկությունները:

6).Ակնկալվող արդյունքը

Նախագծի ընդունման արդյունքում ակնկալվում է`

-  Սևանա լճի մակարդակի բարձրացում,

- Սևանա լճի և դրա ջրհավաք ավազանի էկոհամակարգերի կենսաբազմազանության պահպանություն և  կենսապաշարների կայուն օգտագործման բարելավում,

- ափամերձ  ջրածածկ տարածքներից անտառշերտերի մաքրում,

- ռեկրեացիայի արդյունավետ զարգացում,

- կենցաղային թափոնների կառավարման բարելավում,

- կառավարման համակարգի բարելավում:

ՀՀ բնապահպանության նախարար Արամ Հարությունյան
Իրավական ակտն ընդունելու դեպքում պետական կամ տեղական ինքնակառավարման  մարմինների բյուջեներում ծախսերի և եկամուտների էական ավելացումների կամ նվազեցումների մասին

Հայաստանի Հանրապետության սույն արձանագրային որոշման նախագծի ընդունումը կառաջացնի պետական բյուջեում ծախսերի ավելացում: 

Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
Նախագծի ընդունման հետ կապված այլ իրավական ակտերում փոփոխությունների և/կամ լրացումների անհրաժեշտություն չի առաջանում:

Իրավական ակտի նախագծմանը և քննարկմանը հասարակության մասնակցության մասին տեղեկանք, եթե հասարակությունը ներգրավված է եղել նախագծման կամ քննարկման աշխատանքներին
Նախագիծը կտեղադրվի Հայաստանի Հանրապետության բնապահպանության նախարարության ինտերնետային կայքում` հասարակությանն  իրազեկման նպատակով: 

ՀՀ բնապահպանության նախարար Արամ Հարությունյան
